Cefndir ‘Marwnad Owain’

[bookmark: _GoBack]Yn ôl y gred gyffredin — ac ym marn Ifor Williams, Gwyn Thomas, a llawer o feirniaid eraill — cerdd a ganwyd adeg marwolaeth Owain fab Urien neu’n fuan wedyn yw ‘Marwnad Owain’. Y testun a welwn yn Llyfr Taliesin, llawysgrif o hanner cyntaf y bedwaredd ganrif ar ddeg yw’r copi cynharaf sydd wedi goroesi. Weithiau fe ddywedir mai’r hyn sydd gennym yn y llawysgrifau yw fersiynau wedi’u moderneiddio a’u haddasu wrth iddynt gael eu trosglwyddo ar lafar ac mewn ysgrifen. Ac mae’n wir bod modd gweld peth o’r broses foderneiddio honno ar waith mewn testunau fel ‘Y Gododdin’. Yn achos ‘Marwnad Owain’, mae gwead mydryddol y gerdd mor dynn fel ei bod yn anodd credu nad fel yna y cyfansoddwyd y gerdd i ddechrau; ond ni allwn fod yn gwbl sicr.
	
Yn y llawysgrif, mae’r gerdd yng nghwmni marwnadau eraill. Mae rhai ohonynt yn galaru am gymeriadau chwedlonol fel Dylan Ail Ton (brawd Lleu ym Mhedair Cainc y Mabinogi) neu Ergwl (sef Hercules o’r Hen Fyd Clasurol). Cyn yr adran farwnadau, mae saith cerdd i Urien Rheged, sef tad Owain — gan gynnwys ‘Gwaith Argoed Llwyfain’ — ac mae enw’r bardd Taliesin yn cael ei gysylltu â’r grwp hwnnw. Felly, er nad oes sicrwydd pwy oedd awdur ‘Marwnad Owain’, Taliesin yw’r ymgeisydd cryfaf am iddo weithredu fel bardd yn llys Rheged yn oes Urien. 
	
Pwy oedd Owain fab Urien? Fel y mae’r enw llawn yn dweud wrthym, mab Urien Rheged oedd Owain, un o chwe mab yn ôl tystiolaeth yr achau cynnar (gyda Rhun, Rhiwallon, Elffin, Pasgen, a Chadell). Mae’r gerdd ‘Gwaith Argoed Llwyfain’ yn portreadu Owain yn ymladd wrth ochr Urien, ac yn cymryd rhan weithredol yn yr herio rhwng lluoedd Rheged a Fflamddwyn, arweinydd y gelyn. Dywed y gerdd honno ymhellach fod Owain yn ddwyrain ffosawd ‘un sy’n dod â gofid i’r dwyrain’; awgryma hyn fod Owain, fel ei dad, yn enwog am ymosod ar diriogaeth yr Angliaid yn ngogledd-ddwyrain Lloegr. Efallai mai Owain a ddaeth yn frenin Rheged wedi marwolaeth Urien tua 580. Nid ydym yn gwybod yn union pryd y bu farw Owain, ond gallwn fentro dyddiad tua diwedd y chweched ganrif neu ddechrau’r seithfed ganrif. 
	
Mae’n amlwg fod y cof am Owain fab Urien wedi parhau drwy’r Oesoedd Canol. Fe enwir ef, ynghyd â’i dad a rhai o’i frodyr, yn y cylch o englynion am gwymp Rheged, sef ‘Canu Urien’ (tua’r nawfed ganrif). Daeth Owain yn enwog drwy Ewrop hefyd, fel Yvain(s) li filz Uriien, diolch i’r awdur Ffrangeg, Chrétien de Troyes. Tua 1170-5, cyfansoddodd Chrétien destun Ffrangeg, Yvain, cerdd storïol lawn hud a lledrith wedi’i gosod ym myd y Brenin Arthur. Owain hefyd yw prif gymeriad y chwedl Gymraeg gyfatebol, sef ‘Owein’ neu ‘Iarlles y Ffynnon’. Gwelir Owain mewn chwedl Arthuraidd arall, sef ‘Breuddwyd Rhonabwy’; yno mae yng nghwmni branes neu haid o frain, trosiad efallai am osgordd neu fyddin o filwyr. Roedd nifer o feirdd y bedwaredd ganrif ar ddeg a’r bymthegfed ganrif yn gyfarwydd â’r deunyddiau storïol hyn. Yn wahanol i enw Urien, roedd Owain yn enw cyfarwydd drwy gydol yr Oesoedd Canol, ac mae’n dal yn enw poblogaidd hyd heddiw. 

